
23

Che de tornâ in Europa ô s’ëa prefisso,

Là ô disse in aia dignitosa e averta;

Perchè lasciâ de ciù no gh’ëa permisso

In sciä so impreisa a Spagna ansciosa e inçerta,

E che annunziâ ô doveiva a chi commisso

L’incarego gh’aveiva a so scoverta;

E ô l’aveiva fissôu pe-ô so ritorno

Contando da-ô corrente ô sesto giorno.


24

Ne l’assemblea causava questo avviso

E sorpreisa e disgûsto in generale,

Tanto ô riûsciva amao quanto improvviso!

Gh’ëa ûn mâcontento tà, ûn mormoggio tale,

Che l’Eroe benchè fermo e ben deciso

O n’ëa mai stæto in t’ûn imbroggio eguale;

Ean tûtti contro lê, pochi eccettuæ,

I so amixi, i compagni, i figgi, i fræ.


25

In mezo a lô pe fâ despeto a-ô Çê

O diao di Antille ô ghe metteiva a côa;

Scicchè ô primmo a parlâ ô fû Bertomê,

Forse intissôu da-ô mæximo a quell’ôa;

A san Domingo poi fondôu da lê

Forse lê zà ô pensava fin d’allôa;

Lê ô disse ciæo, che se doveiva senza

Manco discûtte differî a partenza.


26

Che se doveiva primma asseguâ ben

Con prêuve e patti nêuvi a paxe e quella

Alleanza che s’ëa fæto co-i Indien;

E ch’essendo brûxâ meza Isabella

Besêugnava fondâ in megio terren

Uña çittæ ciù forte e ancon ciù bella,

Dove i Spagnolli megio riçevûi,

E alloggiæ megio foisan ciù segûi.

